
UZOQ MUDDATLI AKTIVLARNI MOLIYAVIY 
HISOBOTDA AKS ETTIRISHNI MASALALARI
Gʻoziyeva Moxira Rustam qizi
Toshkent davlat iqtisodiyot universiteti
“Buxgalteriya hisobi” kafedrasi mustaqil tadqiqotchisi
Email: moxira.gozieva@mail.ru
ORCID: 0009-0006-6758-8007

Annotatsiya: Buxgalteriya hisobi subyektlari amaliyotida asosiy vositalarga amortizatsiya hisoblash va hisobga olish, 
dastlabki tan olishda va undan keyingi qayta baholash, haqqoniy qiymatini aniqlash, qadrsizlanishini tekshirish hamda ularga 
doir axborotlarni moliyaviy hisobotda to‘g‘ri va ishonchli aks ettirish masalalariga oid muammolar ko‘zga tashlanmoqda. 
Ushbu maqolada biz asosiy vositalar amortizatsiyasi hisobining amaldagi holati va uni takomillashtirish masalasiga batafsil 
to‘xtalib, ularni takomillashtirish bo‘yicha taklif va tavsiyalar berib o‘tdik.

Kalit so‘zlar: uzoq muddatli aktivlar, asosiy vositalar, eskirish, amortizatsiya normalari, me’yoriy-huquqiy hujjatlar, 
Soliq kodeksi, moliyaviy hisobot, qaydnoma, tan olish, baholash, hisobga olish.

Аннотация: В практике субъектов бухгалтерского учета наблюдаются проблемы, связанные с начислением и 
учетом амортизации основных средств, первоначальным признанием и последующей переоценкой, определением 
справедливой стоимости, проверкой обесценения и правильным и достоверным отражением информации о них 
в финансовой отчетности. В данной статье мы подробно остановились на текущем состоянии учета амортизации 
основных средств и вопросе его совершенствования, а также представили предложения и рекомендации по их 
совершенствованию.

Ключевые слова: долгосрочные активы, основные средства, износ, нормы амортизации, нормативно-
правовые документы, Налоговый кодекс, финансовая отчетность, отчётность, признание, оценка, учет.

Abstract: In the practice of accounting entities, problems are observed regarding the calculation and accounting 
of depreciation on fixed assets, initial recognition and subsequent revaluation, determination of fair value, verification of 
impairment, and the correct and reliable reflection of information regarding them in financial statements. In this article, we 
focused in detail on the current state of fixed asset depreciation accounting and the issue of its improvement, providing 
suggestions and recommendations for their improvement.

Keywords: long-term assets, fixed assets, depreciation, depreciation rates, regulatory documents, Tax Code, financial 
statements, returns, recognition, valuation, accounting.

K I R I S H
Moliyaviy hisobotning maqsadi buxgalteriya hisobi subyektining ma’lum hisobot sanasidagi moliyaviy 

holati, moliyaviy hisobot davridagi faoliyatining moliyaviy natijasi hamda pul mablag‘lari oqimi to‘g‘risidagi 
axborotlarni taqdim etish hisoblanadi. Moliyaviy hisobot foydalanuvchiga manfaatli, o‘rinli, haqqoniy va shaffof 
bo‘lgan foydali moliyaviy ma’lumotlarni taqdim etishi lozim.

O‘z navbatida, moliyaviy hisobotda uzoq muddatli aktivlarga tegishli axborotlarni “Moliyaviy hisobotlarni 
taqdim etishning konseptual asosi”da belgilangan foydali moliyaviy axborotning fundamental va axborotning 
foydaliligini oshiradigan sifat tavsiflari bo‘yicha aks ettirish hamda moliyaviy hisobotning izohlarida ma’lumotlarni 
yoritib berish muhim ahamiyatga ega hisoblanadi1. Chunki uzoq muddatli aktivlarga tegishli moliyaviy hisobot 
axborotlari buxgalteriya hisobi subyektining moliyaviy barqarorligi, ishlab chiqarish salohiyati va kelgusida 
iqtisodiy naf keltirish imkoniyatlarini baholashda muhim axborot manbai bo‘lib xizmat qiladi.

M A V Z U G A  O I D  A D A B I Y O T L A R  S H A R H I
Uzoq muddatli aktivlarni moliyaviy hisobotda aks ettirishni takomillashtirish bilan bog‘liq masalalar 

mamlakatimiz iqtisodchi olimlari tomonidan tadqiq qilib o‘rganilgan bo‘lib, olib borilgan ilmiy izlanishlar natijasida 
ular o‘zlarining nazariy, tashkiliy-uslubiy va amaliy yondashuvlarini keltirib o‘tadilar. Xususan, A. Badyay uzoq 
muddatli moddiy operatsion aktivlar hisobini takomillashtirish borasida olib borgan tadqiqot ishida “asosiy 
vositalar” tushunchasining iqtisodiy mohiyatini tadqiq qilib o‘rganish asosida “Buxgalteriya balansi”da “Asosiy 
vositalar” ko‘rsatkichi o‘rniga “Uzoq muddatli moddiy operatsion aktivlar” ko‘rsatkichini aks ettirishni taklif qiladi. 

1	  Moliyaviy hisobotlarni taqdim etishning konseptual asosi. https://lex.uz/docs/6312360 

Shuningdek, muallif buxgalteriya balansining “Uzoq muddatli aktivlar” bo‘limining takomillashtirilgan yangi 
shaklini taklif etgan. Muallif o‘z yondashuvini quyidagicha izohlaydi: “Buxgalteriya balansi birinchi bo‘limining 
taklif etilayotgan shakli aktivlarni ularning likvidligi pasayishiga qarab, uzoq muddatli moddiy operatsion 
aktivlarning har bir turining alohida boshlang‘ich (qayta baholangan) qiymatini va ularning amortizatsiyasini, 
shuningdek, uzoq muddatli aktivlarni kengaytirilgan ko‘rinishda aks ettirish imkonini beradi. Bu esa buxgalteriya 
balansining ushbu bo‘limida shakllantiriladigan ma’lumotlarning yanada shaffofligini ta’minlaydi”2.

S. Tashnazarov o‘z tadqiqot ishlarida buxgalteriya balansining “Uzoq muddatli aktivlar” qismini moliyaviy 
hisobotning xalqaro standartlari asosida takomillashtirilgan yangi tahrirda taklif etadi. Uning yozishicha: “Ushbu 
taklif qilinayotgan ‘Uzoq muddatli aktivlar’ qismi amaldagi buxgalteriya balansini quyidagi ikki yo‘nalishda 
takomillashtirishga yordam beradi, deb o‘ylaymiz. Chunki buxgalteriya balansi umumlashtirilgan shaklda ushbu 
hisobot ma’lumotlarini to‘liq mujassamlashtiradi”3. 

G. Raximova: “Kompaniyada moliyaviy holat to‘g‘risidagi hisobotdagi ma’lumotlar asosiy vositalar harakatini 
aks ettiruvchi ma’lumotlar bilan qiyoslab chiqiladi. Buning uchun esa ‘Mulk, mashinalar va uskunalar’ harakatiga 
oid ichki hisobot tuzish maqsadga muvofiqdir”, deb ta’kidlagan holda, “Mulk, mashinalar va uskunalar to‘g‘risida 
ichki hisobot” shaklini tavsiya qiladi. Shuningdek, “Mulk (yer), bino, mashina va asbob-uskunalar”ning balans 
qiymatini ularning boshlang‘ich qiymatidan jamg‘arilgan depretsiatsiya summasini chegirish orqali aks ettirish 
tartibi keltirib o‘tilgan4.

A. Kozimjonovning ta’kidlashicha, “1-sonli ‘Moliyaviy hisobotni taqdim etish’ nomli Buxgalteriya 
hisobining xalqaro standarti (BHXS) talabiga ko‘ra, korxonadagi aktivlarning xarakteri, likvidliligi va funksiyasi, 
majburiyatlarning summasi, xarakteri va muddatlari bo‘yicha baholanganda, moliyaviy holat to‘g‘risidagi 
hisobotda alohida moddalarni kiritish orqali taqdim etilishi lozim”. Shuningdek, muallif MHXS talablari asosida 
“Moliyaviy holat to‘g‘risidagi hisobot” shaklini tavsiya etish bilan cheklangan bo‘lib, ushbu hisobot shaklining 
amaliyotda qo‘llanilishini tashkiliy-uslubiy va amaliy jihatdan asoslab bermagan. Xususan, tavsiya qilinayotgan 
hisobot shaklining mazmuni, tarkibiy tuzilishi va uning moliyaviy axborotlarni shakllantirishdagi afzalliklari 
atroflicha yoritib berilmagan5.

F. Usmanov konservatsiya davrida mulk solig‘ini hisob-kitob qilish maqsadida: “Konservatsiya qilingan 
asosiy vositalar qiymati to‘g‘risida aniq ma’lumot olish maqsadida korxona ishchi buxgalteriya balansi tarkibidagi 
‘Asosiy vositalar’ moddasiga ‘Konservatsiya davridagi qiymati’ nomli qatorni kiritish kerak”, deb hisoblaydi. 
O‘z navbatida, muallif buxgalteriya balansida uzoq muddatli aktivlar tarkibiga kiruvchi asosiy vositalarning 
boshlang‘ich qiymati, eskirish summasi, konservatsiya davridagi qiymati va qoldiq qiymati kabi ko‘rsatkichlarni 
yoritib berishni tavsiya qiladi. Biroq muallif o‘z tavsiyalarini yetarli darajada asoslab bermaydi6.

I. Ismanov: “Uzoq muddatli aktivlar to‘g‘risidagi ma’lumotlarni ixcham va yetarli darajada olish imkoniyatini 
tug‘dirish hamda tahlil qilishni osonlashtirish uchun buxgalteriya hisobi balansining ‘Uzoq muddatli aktivlar’ 
nomli 1-bo‘limini quyidagicha ko‘rinishda ifodalash maqsadga muvofiq bo‘ladi”, deb ta’kidlagan. Shuningdek, 
investitsion mulk obyektlari va biologik aktivlar kabi ayrim hisob obyektlarini alohida aks ettirish masalalari ham 
muallif tomonidan yetarlicha yoritib berilmagan.

T A D Q I Q O T  M E T O D O L O G I YA S I
Mazkur tadqiqotda qiyosiy tahlil, me’yoriy-huquqiy tahlil, monografik kuzatuv, taqqoslash va umumlashtirish 

usullaridan foydalanildi. Tadqiqotda 5-sonli BHMS, 1-sonli, 16-sonli va 36-sonli BHXS talablari asosida “Tahiatosh 
don mahsulotlari” AJ hamda “Navoiyazot” AJ moliyaviy hisobotlarida uzoq muddatli aktivlarni tan olish, baholash, 
amortizatsiya hisoblash, qadrsizlanishini aks ettirish va balans qiymatini shakllantirish amaliyoti tahlil qilindi.

T A H L I L  V A  N A T I J A L A R
Uzoq muddatli aktivlarni moliyaviy hisobotda aks ettirish tartibini baholashda, avvalo, amaldagi meʼyoriy-

huquqiy hujjatlarda belgilangan talablarni tahlil qilish maqsadga muvofiq. Jumladan, 5-sonli BHMSda “Haqqoniy 
qiymati ishonchli tarzda baholanishi mumkin boʻlgan asosiy vosita aktiv sifatida tan olinganidan soʻng, keyingi 
jamgʻarilgan eskirish va qadrsizlanishdan jamgʻarilgan zararlarni chegirgan holda, qayta baholash sanasidagi 
haqqoniy qiymatni aks ettiradigan qayta baholangan qiymatda hisobga olinishi lozim”7ligi belgilangan.

2	  Бадяй А.С. Совершенствование учета долгосрочных материалных операционных активов. Весн. Беларус. дзярж. экан. 
ун-та. 2020. № 1 (137). - С. 62-68.

3	  Toshnazarov S.N. Buxgalteriya balansini xalqaro standartlarga muvofiq takomillashtirish. “Iqtisodiyot va innovatsion texnologiyalar” 
ilmiy elektron jurnali. № 4, iyul-avgust, 2016. – 6 b.

4	  G.Raximova Asosiy vositalar hisobi va auditini xalqaro standartlar asosida takomillashtirish. Monografiya. – T.: “TIQXMMI” MTU, 
2023. – 78 bet.

5	 Kozimjonov A. MHXS asosida tuzilgan moliyaviy hisobotlarning oʻziga xos xususiyatlari. “Iqtisodiyot va taʼlim” / 2023-yil 1-son. – 246 b. 
6	  Usmonov F.O. Qishloq xoʻjaligi mahsulotlarini qayta ishlovchi korxonalarda uzoq muddatli aktivlar hisobini takomillashtirish. I.f.f.d. 

(PhD) ilmiy darajasini olish uchun yozilgan dissertatsiyasi. – T.: 2025. 112-113 betlar.
7	  5-sonli “Asosiy vositalar” Buxgalteriya hisobining milliy standarti. https://lex.uz/docs/7058293 

16-sonli BHXS8ga asosan esa, buxgalteriya hisobi subyekti asosiy vositalar boʻyicha boshlangʻich qiymat 
modeli boʻyicha hisob yuritsa, boshlangʻich qiymatdan jamgʻarilgan amortizatsiya va aktivning qadrsizlanishidan 
zarar chegirilgan holda aks ettiriladi. Agarda buxgalteriya hisobi subyekti tomonidan qayta baholash modeli 
qoʻllanilsa, qayta baholangan qiymatdan keyingi jamgʻarilgan eskirish va qadrsizlanishdan zarar chegirilgan 
holda aks ettiriladi.

36-sonli “Aktivlarning qadrsizlanishi” BHXS9da belgilangan talablar asosida aniqlaydi. Ushbu standartga 
muvofiq buxgalteriya hisobi subyekti moliyaviy hisobot davri oxirida asosiy vosita qadrsizlanganligining biror 
ishorasi mavjudligini tekshirishi talab etiladi. Faqat asosiy vositaning balans qiymatidan, uning aniqlangan 
qoplanadigan qiymati past boʻlgan holatda qadrsizlangan deb baholanadi hamda uning balans qiymati 
qoplanadigan qiymatga qadar kamaytiriladi. Mazkur kamaytirish qadrsizlanish boʻyicha zarar sifatida tan olinadi.

Milliy amaliyotga eʼtibor qaratadigan boʻlsak, bugungi kunda buxgalteriya hisobi subyektlari Oʻzbekiston 
Respublikasi iqtisodiyot va moliya vazirining 2024-yil 4-noyabrdagi “Moliyaviy hisobotlarni taqdim etish 
muddatlari hamda ularning tarkibi va mazmuni toʻgʻrisidagi nizomni tasdiqlash haqida”gi 181-sonli10 buyrugʻi 
bilan tasdiqlangan moliyaviy hisobot shakllarini rasmiylashtirish orqali axborotdan foydalanuvchilarga uzoq 
muddatli aktivlar toʻgʻrisidagi maʼlumotlarni taqdim etib kelmoqda. Xususan, tadqiqot obyekti hisoblangan 
“Tahiatosh don mahsulotlari” AJda BHMS talablariga muvofiq tuzilgan “Buxgalteriya balansi”da uzoq muddatli 
aktivlar tegishli moddalar kesimida quyidagicha aks ettirilgan.

1-jadval maʼlumotlaridan koʻrinadiki, “Tahiatosh don mahsulotlari” AJ “Moliyaviy hisobotlarni taqdim etish 
muddatlari hamda ularning tarkibi va mazmuni toʻgʻrisidagi Nizom”11 bilan tasdiqlangan “Buxgalteriya balansi”da 
uzoq muddatli aktivlar toʻgʻrisidagi axborotlarni aks ettirib bergan. Xususan, uzoq muddatli aktivlar tarkibida aks 
ettirilgan asosiy vositalarning balans qiymati, ularning boshlangʻich qiymatidan jamgʻarilgan eskirish summasini 
chegirish asosida shakllantirish bilan cheklanganligini kuzatish mumkin (1-jadval).

1-jadval
“Tahiatosh don mahsulotlari” AJning BHMSga asosan tuzilgan 

“Buxgalteriya balansi”da uzoq muddatli aktivlarning aks ettirilishi12

(Sana: 31.12.2025. Oʻlchov birligi: ming soʻm)
Koʻrsatkichlar nomi Satr kodi Hisobot davri boshiga Hisobot davri oxiriga

I. Uzoq muddatli aktivlar
Asosiy vositalar:

Boshlangʻich (qayta tiklash) qiymati (0100, 0300) 010 29 312 082 29 333 064
Eskirish summasi (0200) 011 19 773 223 20 630 375

Qoldiq (balans) qiymati (satr 010 - 011) 012 9 538 859 8 702 689
Nomoddiy aktivlar:

Boshlangʻich qiymati (0400) 020 25 288 25 288
Amortizatsiya summasi (0500) 021 24 297 24 297

Qoldiq (balans) qiymati (satr. 020 - 021) 022 991 991
Uzoq muddatli investitsiyalar, jami

(satr.040+050+060+070+080) 030 3 153 953 3 153 953

Qimmatli qogʻozlar (0610) 040 315 674 315 674
Shoʻba xoʻjalik jamiyatlariga investitsiyalar (0620) 050 2 833 279 2 833 279
Qaram xoʻjalik jamiyatlariga investitsiyalar (0630) 060

Chet el kapitali mavjud boʻlgan korxonalarga investitsiyalar (0640) 070
Boshqa uzoq muddatli investitsiyalar (0690) 080 5 000 5 000

Oʻrnatiladigan asbob-uskunalar (0700) 090
Kapital qoʻyilmalar (0800) 100

Uzoq muddatli debitorlik qarzlari
(0910,0920,0930,0940) 110 1 230 628 1 230 628

Uzoq muddatli kechiktirilgan xarajatlar
(0950, 0960, 0990) 120

I boʻlim boʻyicha jami
(satr.012+022+030+090+100+110+120) 130 13 924 431 13 088 261

8	  16-sonli “Asosiy vositalar” Buxgalteriya hisobining xalqaro standarti. https://lex.uz/docs/6312360 
9	  36-sonli “Aktivlarning qadrsizlanishi” Buxgalteriya hisobining xalqaro standarti. https://lex.uz/docs/6312360 
10	  https://lex.uz/uz/docs/-7194594
11	  Oʻzbekiston Respublikasi Iqtisodiyot va moliya vazirining 2024-yil 8-oktyabrdagi 181-son buyrugʻi bilan tasdiqlangan “Moliyaviy 

hisobotlarni taqdim etish muddatlari hamda ularning tarkibi va mazmuni toʻgʻrisidagi Nizom”. https://lex.uz/uz/docs/7194594 
12	  “Tahiatosh don mahsulotlari” AJ maʼlumotlari asosida muallif tomonidan shakllantirilgan.

Fikrimizcha, bunday yondashuv ikki asosiy omil ta’sirida shakllangan. Birinchidan, jamiyat tomonidan 
aktivlar bo‘yicha qadrsizlanish alomatlari mavjud emas, deb baholanganligi sababli moliyaviy hisobotda 
asosiy vositalar va nomoddiy aktivlar qadrsizlanishi bo‘yicha axborotlar ochib berilmagan. Ikkinchidan, 
amalda qo‘llanilayotgan qat’iy belgilangan moliyaviy hisobot shakllari hisobot moddalarini erkin detallashtirish 
imkoniyatini ma’lum darajada cheklaydi. Chunki mazkur holat qadrsizlanish, qayta baholash va muayyan aktiv 
turlari bo‘yicha axborotlarni moliyaviy hisobotda ochib berish orqali axborotdan foydalanuvchilar ehtiyojlarini 
inobatga olish imkonini bermaydi.

Moliyaviy hisobotning xalqaro standartlarida moliyaviy hisobotning shaklidan ko‘ra, uning mazmuniga, ya’ni 
taqdim qilinadigan axborotning haqqoniy va foydalanuvchi uchun ahamiyatli bo‘lishiga talab qo‘yiladi. Bu esa 
buxgalteriya hisobi subyektlariga moliyaviy hisobotni taqdim etishda ma’lum darajada professional mulohaza 
yuritish va moslashuvchanlik huquqini beradi.

Milliy hisob tizimida MHXS asosida moliyaviy hisobot tuzuvchi buxgalteriya hisobi subyektlari uchun 
yuqorida qayd etilgan Nizom bilan moliyaviy hisobot shakllari tasdiqlangan. Hozirgi vaqtda buxgalteriya hisobi 
subyektlari mazkur moliyaviy hisobot shakllarini belgilangan tartibda rasmiylashtirgan holda axborotdan 
foydalanuvchilarga taqdim etib kelmoqda. Jumladan, tadqiqot obyekti bo‘lgan “Navoiyazot” AJning uzoq 
muddatli aktivlari to‘g‘risidagi axborotlar MHXS talablari asosida tuzilgan “Moliyaviy holat to‘g‘risidagi hisobot”da 
tegishli moddalar kesimida quyidagicha aks ettirilgan.

2-jadval maʼlumotlaridan uzoq muddatli aktivlar tarkibiga kiruvchi asosiy vositalar va nomoddiy aktivlar 
balans qiymatida “Moliyaviy holat toʻgʻrisidagi hisobot”da aks ettirilganligini koʻrish mumkin. 1-sonli BHXS13 
va 16-sonli BHXS14da belgilangan talablar bunday yondashuvni amalga oshirishni taqozo qiladi. Shu bois, 
“Navoiyazot” AJ tomonidan uzoq muddatli aktivlari toʻgʻrisida qoʻshimcha maʼlumotlar, xususan asosiy vositalar 
va nomoddiy aktivlarning boshlangʻich qiymati, jamgʻarilgan amortizatsiyasi, qadrsizlanishdan koʻrilgan zararlar 
va ularning balans qiymati toʻgʻrisidagi maʼlumotlar moliyaviy hisobot izohlarida ochib berilgan (2-jadval).

2-jadval
“Navoiyazot” AJning MHXS asosida tuzilgan “Moliyaviy holat toʻgʻrisidagi 

hisobot”ida uzoq muddatli aktivlarning aks ettirilishi15

(mln. soʻm.)

Koʻrsatkichlar 01-yanvar 2025-
yil

01-yanvar 2024-
yil

Aktivlar

Asosiy vositalar 6 242 931 6 301 110

Nomoddiy aktivlar 20 067 1 833

Ulushli ishtirok etish usuli bilan hisobga olinadigan investitsiyalar 299 754 216 822

Boshqa investitsiyalar 4 881 5 457

Uzoq muddatli bitimlar va boshqa debitorlik qarzlari 131 655 6 860

Kechiktirilgan soliq aktivlari 1 077 575 1 143 636

Uzoq muddatli aktivlar 7 776 863 7 675 718

Olib borilgan tadqiqot natijalariga, shuningdek, moliyaviy hisobotlarni taqdim etishning konseptual 
asosida belgilangan foydali moliyaviy axborotning sifat tavsiflariga tayangan holda, buxgalteriya hisobining 
milliy va xalqaro standartlarida nazarda tutilgan talablarga muvofiq, mavjud va potensial investorlar, qarz 
beruvchilar hamda boshqa kreditorlar manfaatlariga xizmat qiladigan BHMS asosida moliyaviy hisobot 
tuzuvchi buxgalteriya hisobi subyektlarining ishchi “Buxgalteriya balansi”da uzoq muddatli aktivlar tarkibiga 
kiruvchi asosiy vositalar va nomoddiy aktivlar bo‘yicha qadrsizlanishdan ko‘rilgan zararlarni alohida satrlarda 
ochib berish hamda ularning qoldiq (balans) qiymatini boshlang‘ich qiymatidan jamg‘arilgan eskirish va 
qadrsizlanishdan ko‘rilgan zarar summalarini chegirish orqali shakllantirish maqsadga muvofiq hisoblanadi 
(3-jadval).

13	  1-sonli “Moliyaviy hisobotlarni taqdim etish” Buxgalteriya hisobining xalqaro standarti. https://lex.uz/docs/6312360 
14	  16-sonli “Asosiy vositalar” Buxgalteriya hisobining xalqaro standarti. https://lex.uz/docs/6312360 
15	  “Navoiyazot” AJ maʼlumotlari asosida muallif tomonidan shakllantirilgan.

3-jadval
Buxgalteriya balansida asosiy vositalar va nomoddiy aktivlarning 

balans qiymatini shakllantirishning taklif etilayotgan varianti16

Koʻrsatkichlar nomi Satr kodi Hisobot davri 
boshiga

Hisobot davri 
oxiriga

I. Uzoq muddatli aktivlar
Asosiy vositalar:

Boshlangʻich (qayta tiklash) qiymati (0100, 0300) 010
Eskirish summasi (0200) 011

Qadrsizlanishdan jamgʻarilgan zararlar (0290) 012
Qoldiq (balans) qiymati (satr 010 – 011 – 012) 013

Nomoddiy aktivlar:
Boshlangʻich qiymati (0400) 020

Amortizatsiya summasi (0500) 021
Qadrsizlanishdan jamgʻarilgan zararlar (0590) 022
Qoldiq (balans) qiymati (satr. 020 – 021 – 023) 023

Buxgalteriya balansida asosiy vositalar va nomoddiy aktivlarning balans qiymatini 3-jadvalda taklif etilgan 
shaklda shakllantirib, ochib berish quyidagilarga imkon beradi: 

birinchidan, moliyaviy hisobotda uzoq muddatli aktivlar, xususan asosiy vositalar va nomoddiy aktivlar 
toʻgʻrisidagi axborotlarning haqqoniyligi, shaffofligi va tahliliy ahamiyatini yanada oshirishga xizmat qiladi; 

ikkinchidan, asosiy vositalar va nomoddiy aktivlar boʻyicha qadrsizlanishdan jamgʻarilgan zararlarni alohida 
satrlarda ochib berish orqali axborotdan foydalanuvchilarga mazkur aktivlarning real iqtisodiy holati va ularning 
kelgusida iqtisodiy naf keltirish imkoniyatlarini aniqroq baholash imkonini beradi; 

uchinchidan, asosiy vositalar va nomoddiy aktivlarning qoldiq (balans) qiymatini, ularning boshlangʻich 
qiymatidan jamgʻarilgan eskirish va qadrsizlanishdan zarar summalarini chegirish orqali shakllantirish hisobot 
sanasida “Buxgalteriya balansi”da ularning haqqoniy qiymatini ishonchli aks ettirilishini taʼminlaydi.

MHXS asosida moliyaviy hisobot tuzuvchi buxgalteriya hisobi subyektlarida “Moliyaviy hisobotlarni taqdim 
etish muddatlari hamda ularning tarkibi va mazmuni toʻgʻrisidagi Nizom”17 bilan tasdiqlangan “Moliyaviy holat 
toʻgʻrisidagi hisobot” shaklida uzoq muddatli aktivlar balans qiymati boʻyicha aks ettiriladi. Mazkur yondashuvni 
MHXSda belgilangan “Haqqoniy taqdim etish” tamoyilining muhim ahamiyat kasb etishi bilan izohlash mumkin. 
Chunki ushbu tamoyilga muvofiq moliyaviy hisobotda uzoq muddatli aktivlar, jumladan, asosiy vositalar va nomoddiy 
aktivlar ularning boshlang‘ich (qayta baholangan) qiymatidan jamg‘arilgan amortizatsiya va qadrsizlanishdan 
ko‘rilgan zarar summalari chegirilgan holda hisobot sanasidagi balans qiymatida aks ettiriladi. Bunday yondashuv 
buxgalteriya hisobi subyektining moliyaviy holatini obyektiv va shaffof baholash imkonini ta’minlaydi.

Albatta, hisobot sanasiga asosiy vositalar va nomoddiy aktivlarning dastlabki tan olishdagi boshlang‘ich 
qiymati, qayta baholangan qiymati, jamg‘arilgan eskirishi va qadrsizlanishdan ko‘rilgan zarar hamda balans 
qiymati to‘g‘risidagi axborotlar moliyaviy hisobotga izohlarda ochib beriladi. Chunki 1-sonli “Moliyaviy 
hisobotlarni taqdim etish” BHXSga muvofiq, moliyaviy hisobotga izohlar sifatida ahamiyatli hisob siyosati va 
boshqa tushuntirish ma’lumotlaridan iborat izohlar bayoni keltirilishi belgilangan.

MHXS bo‘yicha moliyaviy hisobot tuzuvchi buxgalteriya hisobi subyektlarining moliyaviy hisobot shakllari 
tarkibiga kiruvchi moliyaviy hisobotga izohlarda uzoq muddatli aktivlarga doir ochib berilishi lozim bo‘lgan 
axborotlar tarkibi va mazmuni tegishli MHXS talablari asosida belgilangan. Xususan, 16-sonli BHXSda uzoq 
muddatli aktivlar tarkibiga kiruvchi asosiy vositalar to‘g‘risidagi axborotlarni moliyaviy hisobot izohlarida 
ochib berishga doir talablar 74-bandda belgilangan. Mazkur talabga muvofiq, buxgalteriya hisobi subyektlari: 
“Moliyaviy hisobotlarda asosiy vositalarning har bir turkumi bo‘yicha quyidagi ma’lumotlar ochib berilishi 
kerak: (a) yalpi balans qiymatini aniqlash uchun qo‘llanilgan baholash asoslari; (b) eskirishni hisoblash uchun 
foydalanilgan usullar; (v) foydali xizmat muddatlari va eskirishni hisoblashning foydalanilgan me’yorlari; (g) 
davr boshiga va oxiriga bo‘lgan yalpi balans qiymati va jamg‘arilgan eskirish summasi (qadrsizlanish bo‘yicha 
yig‘ilgan zararlar bilan umumlashtirilgan); va (d) davr boshiga va oxiriga bo‘lgan balans qiymatini ko‘rsatadigan 
solishtirma tuzilishi lozim”.

16	  Tadqiqot natijalari asosida muallif tomonidan ishlab chiqilgan.
17	  Oʻzbekiston Respublikasi Iqtisodiyot va moliya vazirining 2024-yil 8-oktyabrdagi 181-son buyrugʻi bilan tasdiqlangan 

“Moliyaviy hisobotlarni taqdim etish muddatlari hamda ularning tarkibi va mazmuni toʻgʻrisidagi Nizom”. https://
lex.uz/uz/docs/7194594 

Milliy amaliyotda asosiy vositalarning davr boshiga va oxiriga bo‘lgan balans qiymatidagi o‘zgarishlar 
solishtirmasi va unda ma’lumotlarni ochib berishning yagona uslubiy ta’minoti mavjud bo‘lmaganligi bois, MHXS 
asosida moliyaviy hisobot tuzuvchi buxgalteriya hisobi subyektlari asosiy vositalarning balans qiymatidagi 
o‘zgarishlar to‘g‘risidagi solishtirmani 16-sonli BHXSda belgilangan umumiy talablar asosida shakllantirgan 
holda taqdim etishmoqda. Jumladan, tadqiqot obyekti bo‘lgan “Navoiyazot” AJ MHXS asosida moliyaviy hisobot 
tuzuvchi buxgalteriya hisobi subyekti bo‘lib, jamiyat tomonidan moliyaviy hisobot izohlarida asosiy vositalar 
to‘g‘risidagi ma’lumotlar quyidagicha ochib berilgan (4-jadval).

4-jadval ma’lumotlaridan ko‘rish mumkinki, tadqiqot obyekti bo‘lgan “Navoiyazot” AJ tomonidan asosiy 
vositalar balans qiymatidagi o‘zgarishlar to‘g‘risidagi axborotlar umumlashtirilgan tartibda ochib berilgan. 
Jumladan, jamiyat tomonidan asosiy vositalar tarkibida tugallanmagan qurilishga doir ma’lumotlar ham aks 
ettirilgan. Fikrimizcha, tugallanmagan qurilishni asosiy vositalar tarkibida tasniflash uslubiy jihatdan to‘g‘ri 
yondashuv hisoblanmaydi. Chunki 16-sonli BHXS talablariga muvofiq, asosiy vosita sifatida tan olinishi uchun 
aktiv foydalanishga tayyor holatga keltirilgan bo‘lishi lozim (4-jadval).

4-jadval
“Navoiyazot” AJ moliyaviy hisobotida asosiy vositalar balans qiymatidagi 

oʻzgarishlar toʻgʻrisida axborotlarni yoritib berilishi toʻgʻrisida maʼlumot18

Koʻrsatkichlar Bino va 
inshoatlar

Mashina va 
uskunalar

Transport 
vositalari Boshqa Tugallanma-gan 

qurilish Jami

Tannarx yoki shartli boshlangʻich qiymati
1-yanvar 2023-yilga qoldiq 2 495 994 4 724 953 28359 391 249 112 308 7 752 863

Kirim - - - 1 110 670 110 671
Asosiy vositalar guruhlari 
oʻrtasida qayta taqsimlash - - - (12 268) 12 268 -

Foydalanishga topshirish 7 509 53 001 1 488 - (61 998) -
Chiqim (36 807) (5 697) (214) - - (42 718)

Zaxiraga oʻtkazish - - - - (7 415) (7 415)
31-dekabr 2023-yilga qoldiq 2 466 696 4 772 257 29 633 378 982 165 833 7 813 401
1-yanvar 2024-yilga qoldiq 2 466 696 4 772 257 29 633 378 982 165 833 7 813 401

Kirim - - - 104 307 257 688 361 995
Foydalanishga topshirish 55 951 136 895 2094 31962 (226 902) -

Chiqim (475) (14064) (369) - - (14 908)
Zaxiraga oʻtkazish - - - - (35 453) (35 453)

31-dekabr 2024-yilga qoldiq 2 522 172 4 895 088 31 358 515 251 161 166 8 125 035
Amortizatsiya va qadrsizlanishdan zararlar

1-yanvar 2023-yilga qoldiq 273 196 619 252 17 516 196 085 35 018 1 141 067
Hisobot davridagi amortizatsiya 97 530 233 699 1 720 44 450 - 377 399

Qadrsizlanish - - - - 9 493 9 493
Chiqim (11 345) (4 109) (214) - - (15 668)

31-dekabr 2023-yilga qoldiq 359 381 848 842 19 022 240 535 44 511 1 512 291
1-yanvar 2024-yilga qoldiq 359 381 848 842 19 022 240 535 44 511 1 512 291

Hisobot davridagi amortizatsiya 96 412 250 970 2 537 44 570 - 394 489
Qadrsizlanishning tiklanishi - - - - (14 523) (14 523)

Chiqim (339) (9 455) (359) - - (10 153)
31-dekabr 2024-yilga qoldiq 455 454 1 090 357 21 200 285 105 29 988 1 882 104

Balans qiymati
31.12.2023-yil holatiga 2 107 315 3 923 415 10 611 138 447 121 322 6 301 110
31.12.2024-yil holatiga 2 066 718 3 804 731 10 158 230 146 131 178 6 242 931

18	  “Navoiyazot” AJ moliyaviy hisobot maʼlumotlari asosida muallif tomonidan shakllantirilgan.

Albatta, jamiyat tomonidan tugallanmagan qurilishning uzoq muddatli aktiv sifatida kelgusida asosiy 
vositalar tarkibiga qabul qilinishi inobatga olingan holda, axborotni umumlashtirilgan tarzda taqdim etish 
maqsadida mazkur yondashuv qo‘llanilgan. Biroq buxgalteriya hisobi maqsadlarida bunday yondashuv uslubiy 
jihatdan to‘g‘ri hisoblanmaydi.

Shuningdek, jamiyatning “Boshqa asosiy vositalar” guruhining qiymati nisbatan yuqori ulushni tashkil 
qilgan bo‘lsa-da, uning tarkibiga kiruvchi asosiy vositalar to‘g‘risida izohlarda batafsil ma’lumotlar keltirilmagan. 
Bu esa axborotdan foydalanuvchilar uchun asosiy vositalar tarkibi to‘g‘risida to‘liq ma’lumot olish imkonini 
bermaydi. Bundan tashqari, asosiy vositalarga doir axborotlarning umumlashtirilgan holda yoritib berilganligi 
16-sonli BHXSda belgilangan talablarning to‘liq bajarilishini ta’minlamaydi. Shu bois, MHXS asosida moliyaviy 
hisobot tuzuvchi buxgalteriya hisobi subyektlari tomonidan taqdim etiladigan moliyaviy hisobotga izohlarda 
asosiy vositalarning har bir guruhi bo‘yicha tasniflangan holda hisobot sanasi boshi va oxiridagi boshlang‘ich 
(qayta baholangan) qiymati, jamg‘arilgan eskirishi, qadrsizlanishdan ko‘rilgan zararlar hamda qoldiq (balans) 
qiymati to‘g‘risidagi ma’lumotlarni to‘liq va batafsil ochib berish maqsadida “Asosiy vositalar balans qiymatidagi 
o‘zgarishlar to‘g‘risida solishtirma” shakli taklif etildi.

X U L O S A  V A  T A K L I F L A R
Shunday qilib, uzoq muddatli aktivlarni moliyaviy hisobotda aks ettirishni takomillashtirish bo‘yicha olib 

borilgan izlanishlar natijasida quyidagi xulosalar shakllantirildi:
buxgalteriya hisobining xalqaro va milliy standartlari talablariga muvofiq, moliyaviy hisobotda asosiy 

vositalar balans (qoldiq) qiymatida aks ettirilishi lozim. Shu bois, buxgalteriya hisobi subyektlarining “Moliyaviy 
holat to‘g‘risidagi hisobot”ida asosiy vositalarning balans qiymatini ularning boshlang‘ich qiymatidan jamg‘arilgan 
eskirish va qadrsizlanishdan ko‘rilgan zarar summalarini chegirish orqali shakllantirish modeli ishlab chiqildi. 
Mazkur yondashuv moliyaviy hisobotda asosiy vositalar balans qiymatining to‘g‘ri aks ettirilishini ta’minlash 
bilan birga, moliyaviy axborotning haqqoniyligi va ishonchliligini yanada oshirishga xizmat qiladi;

mavjud va potensial investorlar, qarz beruvchilar va boshqa kreditorlarning moliyaviy axborotga bo‘lgan 
ehtiyojlarini ta’minlash maqsadida ishchi “Buxgalteriya balansi”da asosiy vositalar va nomoddiy aktivlar bo‘yicha 
qadrsizlanishdan ko‘rilgan zararlarni alohida satrlarda ochib berish, shuningdek, ularning qoldiq (balans) 
qiymatini boshlang‘ich qiymatidan jamg‘arilgan eskirish va qadrsizlanishdan ko‘rilgan zarar summalarini 
chegirish orqali shakllantirish maqsadga muvofiqligi asoslandi. Shu bilan birga, buxgalteriya balansida asosiy 
vositalar va nomoddiy aktivlarning balans qiymatini taklif etilgan tartibda shakllantirgan holda aks ettirish taklif 
qilindi. Bu, albatta, axborotdan foydalanuvchilarga aktivlarning iqtisodiy holatini aniqroq baholash imkonini 
beradi;

MHXS asosida moliyaviy hisobot tuzuvchi buxgalteriya hisobi subyektlari tomonidan taqdim etiladigan 
moliyaviy hisobotga izohlarda asosiy vositalarning har bir guruhi bo‘yicha tasniflangan holda hisobot sanasi 
boshi va oxiridagi balans qiymatidagi o‘zgarishlar to‘g‘risidagi solishtirma shakli ishlab chiqildi. Mazkur 
yondashuv moliyaviy hisobot izohlarida asosiy vositalarga doir axborotlarni ochib berish bo‘yicha 16-sonli 
BHXS talablarining to‘liq bajarilishini, moliyaviy axborotlarning yanada batafsil, ahamiyatli va ishonchli bo‘lishini 
ta’minlaydi.

